
ҚАЗІРГІ ХАЛЫҚАРАЛЫҚ ҚАТЫНАСТАРДАҒЫ ИРАН ЕЛІНЕ 

ҚАТЫСТЫ САЯСАТТЫҢ КЕЙБІР АСТАРЛАРЫ 

 

Бүгінгі әлемдік саясатта Иран елінің ядролық бағдарламасына қатысты саяси ұстанымы өзекті 

мәселелердің біріне айналып отыр. АҚШ-тың президенті болған Дж.Буш-кіші өзінің билік басындағы 

соңғы сәтіне дейін Иранның ядролық бағдарламасының дамуына және ирандық ішкі саяси тәртібіне 

қарсы бағытталған қатаң саясатын еш өзгертпеді. Оның түсінігі бойынша «Иран - әлемдік лаңкестіктің 

ең басты демеушісі. Оның іс-әрекеттері барлық ұлттардың қауіпсіздігіне қатер төндіруде. Сондықтан 

да, әлі де кеш болмай тұрғанда АҚШ осы қатерге қарсы тұру мақсатында Парсы шығанағы 

аймағындағы серіктестерімен бірге және бүкіл әлемдегі шынайы достарымен қосылып, қауіпсіздік 

саласындағы өзінің бұрынғы жасаған іс-әрекеттерін күшейтуде», осыған орай 2008 жылы өзінің таяу 

шығыстық сапары барысында ол бірден осы ойын жариялай отырып,  Иранға қарсы қатаң сынға 

көшкен болатын. Осындай сынға түскен Иран елінің өзіндік қауіпсіздік тұжырымдамасының 

қалыптасу үрдісі де бірқатар кезеңнен өткен болатын.  

Азияның оңтүстік-батысында орналасқан және әлемдегі ең көне мемлекеттердің бірі болып 

саналатын Иранда 1979 жылғы ел ішіндегі көтеріліс нәтижесінде монархиялық Иранның орнына 

ресми түрде Иран Ислам Республикасы жарияланды. Соңғы жылдары осы Иран Ислам Республикасы 

халықаралық саясаттың «өзекті мәселелерінің» біріне айналуда. Оған басты себеп – Иранның өз 

сыртқы саяси іс-әрекеттерін жүзеге асыру әдістері мен оның өз ядролық бағдарламасынан бас 

тартпауы. Бұл Иранда ядролық әскери бағдарлама даму үстінде деген күдікті ұлғайта түсіп, Иран 

тарапынан Ядролық Қаруды Таратпау туралы Келісім ережелері бұзылуда деген айыппен 

негізделуде. Яғни, Иран әлемдік саясаттағы жетекші елдердің мүдделеріне және қазіргі кездегі 

халықаралық қауіпсіздік мәселелеріне, әсіресе ядролық қаруды таратпау саласына немқұрайды 

қарайтын ел ретінде көрінуде.  

Дегенмен, кез келген мемлекеттің қауіпсіздік пен әскери құрылыс саласындағы саясаты 

мемлекеттің геосаяси жағдайына, оның әлеуметтік және экономикалық жағдайына, тарихи тәжірибесі 

мен оның елбасымен айқындалған даму болашағына байланысты болады. Соның негізінде Иран 

Ислам Республикасы басшылығы да әскери салаға ерекше көңіл бөлуде. Иранның әскери саясатының 

басты бағыты – саяси және қорғаныс мәселелерін шешу үшін «тиімді қаруға-жараққа» ие болу 

сияқты. Өйткені елдің аса достық ықылас білдірмейтін мемлекеттердің қоршауында  орналасуы 

Иранды өз әскери әлеуетін күшейтуге итермелейді.  

Иранның қазіргі кездегі ядролық энергетиканы дамыту бағдарламасын көпшілік ядролық 

энергетика саласындағы тек қана Иран-Ресей келісімдердің нәтижесі деп қарастырады, алайда, іс 

жүзінде оның негізі әлдеқайда әріректе, сонау шах кезінде салынған еді. Иранның ядролық  саладағы  

зерттеулері шамамен ХХ ғасырдың елуінші жылдарының аяғында, нақтырақ  айтатын  болсақ,   

1957   жылы   «Атомдар  бейбітшілік  үшін»  атты  америкалық  бағдарлама   шеңберінде  АҚШ-пен  

атом  энергиясын  бейбіт  мақсаттарда  пайдалану  туралы  келісімге  қол  қойғаннан  басталған  

болатын.  Бұл  бағдарлама  бойынша АҚШ  Иранға  ядролық  энергетиканы  дамытуға қолдау көрсету 

керек еді.  Яғни,  АҚШ   Иранға  ядролық  құрал-жабдықтарды  жеткізуде, осы салада мамандарды 



дайындауда  көмектесуі   тиіс. Оған  жауап  ретінде  Иран АҚШ-қа өз нысандарында бақылау жасау 

және қадағалау  құқығын   беруі   қажет  еді.   

1967 жылы  жоғарыда  айтылған  келісім бойынша, Халықаралық Атом Энергиясы жөніндегі 

Агенттіктің (МАГАТЭ)  қаржылық  және  техникалық  қолдауымен, АҚШ  Тегерандық  ядролық 

ғылыми-зерттеу орталығына  5МВт  қуаттылығымен, жанармайдың  орнына  5,5 кг астам  жоғары 

деңгейде байытылған  уран пайдаланылатын зерттеу  реакторын  жеткізген  болатын. Оның жіберілуі 

1968 жылы жүзеге асырылды, ядролық жанармай ретінде 93%-дық байыту деңгейіндегі уран 

пайдаланылды, ол дегеніміз, іс жүзінде ядролық қару материалы болып табылды. Кейінірек, АҚШ 

осы  орталыққа  жылына  600 кг-ға  дейін  плутоний  бөліп  шығара  алатын  арнайы «ыстық  камераларды»  

жіберді.  Осылайша,  Иранда  атомдық  энергетиканы  дамыту  үшін  ғылыми-техникалық базаның 

құрылу  негізі  қаланды [1]. 

АҚШ-пен қатар шах кезіндегі жүйе Иранның ядролық энергетиканы дамыту бағдарламасына 

басқа да батыстық мемлекеттерді белсенді түрде араластырды, бірінші кезекте Германия Федеративті 

Республикасы мен Франция болды. 1974 жылғы ядролық энергетиканы дамыту жоспары жалпы 

электрлік қуаттылығы 20 МВт асатын 23 ядролық энергоблоктың құрылысын қарастырды. Ядролық 

технологияның басты негізгі жабдықтаушылары ретінде ГФР, Франция және АҚШ болуы керек еді. 

Жоспарды жүзеге асыру мақсатында 1974 жылы Иранның атомдық энергиясы жөніндегі Ұйым 

құрылған болатын. Бұл ядролық бағдарламаны жүзеге асырудағы ең алғашқы маңызды қадам болды.  

Ұйымның  басты  атқаратын қызметтері:   

 ядролық энергияны елдің энергетикалық талаптарын  қанағаттандыру  үшін  пайдалану; 

 атомдық реакторларды өз бетінше салу үшін қажетті  технологияларды  сатып  алу; 

 жабық  ядролық  жанармай  циклін  құру  үшін  қажетті  технологияларды  сатып алу; 

 ядролық технологияларды өнеркәсіптік, ауыл шаруашылық және медициналық   мақсаттарда  

пайдалану; 

 радиацияның  әсерінен  адамдар  мен  қоршаған  ортаны  қорғау. 

Бағдарлама 25 жылдық мерзімге арналады. Атом электр станциясын (АЭС)  салу  үшін  алғашқы  

алаңдар  ретінде  Парсы  шығанағының  жағасында  орналасқан  Бушер  және Иранның  оңтүстік-

батысындағы  Корун  өзенінің  жағасында  орналасқан  Ахваз  жерлері  таңдалынды. Сол жылы Иран 

4 атомдық реактор сатып алады, соның ішінде екеуі Франциядан, ал қалған екеуі ГФР-дың  Siemens 

KWU  компаниясынан алынады. 1974-1977 жылдар аралығында Иран мен жоғарыда аталған Батыс 

елдері арасында бірқатар келісімдерге қол қойылды. Бұл келісімдер шарттарының бағытталған басты 

салалары төмендегідей болды:  

 АЭС пен басқа ядролық объектілердің біріккен құрылысының жүзеге асуына қатысу; 

 Ирандық ғылыми мамандарды дайындау; 

 ядролық және радиациялық қауіпсіздікті қамтамасыз ету; 

 радиоизотоптарды шығару мен қолдану. 

1994  жылға  дейін энергетикалық  базаларды  әртараптандыру жоспарын  жүзеге  асыру  белгіленген  

еді.  Соның  ішінде 1980 жылы  және  1981  жылы неміс мамандарының  қатысуымен Бушердегі  екі  

энергоблокты іске қосу жоспарланды. Ал 1983 және 1984 жылдары француз инженерлерінің  

көмегімен  Ахваздағы   тағы   екі  энергоблокты  іске  қосу  жоспарланған  болатын.   

Сонымен бірге сол кездері Иран ядролық энергетика саласында бірқатар Африка мемлекет-

терімен де (Нигер, Габон, Замбия) көптеген  келіссөздер  жүргізген  болатын. Көптеген ирандық  

сарапшылар  АҚШ  пен  Батыс  Еуропа  елдерінде  (Бельгия, Ұлыбритания, Батыс Германия,  Италия,  

Швейцария және  Франция)  ядролық  физика  саласында  білім мен дайындық  тәжірибелер алған 

болатын. Ирандық  инженерлер  мен  ғалымдар  шетел  мамандарының  ядролық  құрал-жабдықтарын  

жасау  жұмыстарында  белсенді  түрде  қатысып  отырды.  Осылайша,  Бушерде  АЭС салу  жобасына  

9,5 мың  ирандық  және 3,5  мың  неміс  мамандары  қатысты. Иран  ғалымдары  мен  инженерлерін   

дайындау  үшін  1974  жылы  Исфаханда  француз  мамандарының  қатысуымен  Ядролық  зерттеу  

орталығының  құрылысы  басталды.  

Сол кездің өзінде шахтық үкімет өз мемлекетінің ядролық қаруды иеленуге еш мүддесі жоқ 

деген ресми ұстанымды ұстанған болатын. Бұл жөнінде ол «New York Times» газетіне берген 

сұхбатында: «Шын мәнінде, мен ядролық қару-жарақ туралы ойламаймын. Бірақ, егер 20 немесе 30 

шақты елеусіз кішкентай мемлекет ядролық қаруды шығарайын деп жатса, онда, мүмкін маған өз 

саясатымды қайта қарастыру қажет болар. Тіпті, Либияның өзі де ядролық қару шығару мүмкіндігі 

туралы айтуда. Қандай мақсатта екенін бір Алла біледі», - деген еді. 

Шахтық билік кезінде ядролық қаруды таратпау саласында Иранның жалпы сипаты жағымды 

болғанына қарамастан,  шамамен  1970  жылдардың ортасында АҚШ Иранның ядролық саладағы 

алғаш жарияланбаған қызметін анықтады. Бұл қызмет плутонийді шығару және уранды лазермен 

байытумен байланысты болды. Бірқатар сарапшылардың пікірінше, Иранның атом энергиясын 

әскери салада қолдану мүмкіндігін зерттеудегі қызығушылығына Үндістанның ядролық сынағы әсер 

еткен болуы керек. 1974  жылғы  Үндістанның  «бейбіт» ядролық  сынағынан  кейін  жағдай  өзгерді.  

КСРО мен АҚШ  ядролық қаруды таратуды тоқтатуға бағытталған  ядролық  экспорттың  жалпы  

шарттарын  жасау жөнінде  келіссөздер  бастайды.  Нәтижесінде,  ядролық  жабдықтаушылар  тобын  

құру  шешімі  қабылданады  және  ядролық  экспорттың басқарушы  қағидалары  жасалынады.   

1976 жылы желтоқсанда Франция үкіметі ядролық экспорт бақылауын күшейтуге шешім 

қабылдады. Яғни, нақты шешім қабылданбағанша, үшінші елдерге жанармай өңдеуге арналған құрал-

жабдықтарды жеткізу туралы екіжақты келісімдерге қол қоюға тиым салынды. Ядролық экспортқа 

қатысты бақылау саласындағы өзгерістер  Иран  үшін  өзінің атом энергетикасын дамытуға арналған 

ұлттық бағдарламасын жүзеге асыруды недәуір қиындатып жіберді. Дегенмен, 1977 жылы Тегеранға 

ГФР-дан  4 реактор  жеткізілсе, ал 1978 жылы  Иранға 5 МВт  қуаттылықты  америкалық  зерттеулік  

реакторы  жеткізілді. Сонымен қатар Батыс Германия Бушерде АЭС-тың екі блогының құрылысын 

бастады.  

1979 жылғы исламдық көтеріліске халықтың Мохаммед Реза Пехлеви  шахтың батыстық 

үлгідегі радикалды саясатына наразылығы басты себеп болып, көтеріліс нәтижесінде Иран Исламдық 

Республикасы жарияланады. Иранның жаңа басшылығы алғашында ядролық технологияларға үлкен 

қызығушылық білдірмеген болатын. Көтерілістен кейінгі ғалымдар жаппай шетелге кете бастады. 

Ядролық ғылыми-зерттеу орталығы орналасқан Тегеран Университетінің химиялық және физикалық 

департаменттерінің 120 қызметшісінен елде тек 8 ғана қалды. Атом энергетикасы саласын қаржы-

ландыру 1980  жылдың  22  қыркүйегінде  Иранға  ирактық  әскердің  басып  кіруінен басталған Иран-

Ирак соғысынан кейін тіпті қысқартылды [2]. 

Алайда көп ұзамай жоғарыда аталған бірқатар себептерге байланысты тоқтатылып қалған 

ядролық бағдарламаның дамуын одан әрі жалғастыру үшін, бұрынғы батыстық серіктестердің 

орындарына Иранға жаңа жабдықтаушылар келеді.  

1992 жылы қыркүйекте Пекинде Иран мен ҚХР арасында атом энергетикасы саласындағы 

ынтымақтастық туралы хаттамаға қол қойылады. Бұл құжат шеңберінде Қытай Исфахандағы 

Ядролық зерттеу орталығына кешендік ғылыми-зерттеу жұмыстарын жүргізуге арналған әр түрлі 

құрал-жабдықтар мен қондырғылар жеткізді. Алайда осы саладағы екіжақты ынтымақтастықтың ең 

елеулі нәтижесі ретінде әрқайсысы 300 МВт қуаттылыққа ие екі жеңіл су реакторларының құрылысы 

жөніндегі келісімді атауға болады. Дегенмен, бұл құрылыс соңында мүлдем басталған да жоқ, себебі, 

АҚШ аталған келісімге байланысты Қытайға қатты қысым көрсеткен болатын.  

1990 жылдардың басына дейін Аргентина да ирандық АЭС-қа құрал-жабдықтар мен жанармай 

жеткізуге мүдделі болды. 1980 жылдардың аяғында Аргентина бірқатар жеткізулерді жүзеге асырған 

болатын. Бірақ, нәтижесінде, АҚШ-тың қысымымен Аргентина да жасалып қойған келісім-шарттарға 

қарамастан, әрі қарай жабдықтауды жалғастырудан бас тартуға мәжбүр болды.  

1990 жылдардың басынан бастап ядролық энергетиканы дамыту бағдарламасының жүзеге 

асырылуын жалғастыруға тырысқан Иран, Ресеймен белсенді келіссөздер жүргізе бастады. 1992 

жылы тамыз айында «Ядролық энергияны бейбіт мақсаттарда қолдану» туралы екіжақты келісімге 

қол қойылады. Бұл келісім бірден Батыс тарапынан қатаң сынға ұшырады. Алайда соған қарамастан, 

ядролық бағдарламаны дамыту саласындағы Иран-Ресей ынтымақтастық бүгінгі күнге дейін 

қарқынды дамып, жалғасуда және Ресей 1995 жылы жасалған екіжақты келісім бойынша 2009 

жылдың басында Бушердегі АЭС-тың құрылысын аяқтап, пайдалануға тапсырды. Аталған құрылыс 

1998 жылы басталған болатын. Енді Ресей мен Иран ресейлік жанармайды ирандық АЭС-қа жеткізу 

жөнінде келіскен болатын.  

Ядролық қаруды жасап шығарудағы Иранның деректі мүмкіндіктерін оның қазіргі уақыттағы 

иелігіндегі инфрақұрылымның сараптамасы негізінде бағалауға болады. Ирандағы урандық кен 

орындары Йезд, Исфахан, Әзірбайжан, Хорасан, Систан және Белуджистан секілді аудандарында 

табылған. Кен орындарын игеруге әр түрлі кезеңдерде Германиядан, Чехословакиядан, Қытай мен 

Ресейден арнайы мамандар тартылған болса да, олардың өндірістік эксплуатациясына 2000 жылдың 

басына дейін ешкім кіріскен жоқ болатын. 1992-1993 жылдары кен ошақтарында Халықаралық Атом 

Энергиясы жөніндегі Агенттік (МАГАТЭ) арнайы инспекцияларын жүргізіп отырды, нәтижесінде 

Иранның өз ядролық бағдарламасын дамытудағы жарияланбаған қызметінің іздері анықталған жоқ. Кейін 

де Агенттікпен жүйелі түрде жүргізіліп отырған инспекциялар жарияланбаған қызметті тапқан жоқ.  

2001 жылы 17 қыркүйекте АҚШ Үкіметі «Ұлттық қауіпсіздік саласындағы Стратегия» атты 

жаңа құжат қабылдайды. Бұл құжат Вашингтонның жақын болашаққа деген сыртқы саяси 



стратегиясын анықтайды. Соның негізінде өзінің жыл сайынғы «Мемлекеттегі жағдай туралы 

Жолдауында» сыртқы саяси мақсаттарды атағанда, Дж.Буш-кіші халықаралық лаңкестікпен күрес 

одан әрі қарай жалғасатынын айта келіп, Иран лаңкестікті қолдаушы ел деп тағы да айыптайды. 

Дж.Буш-кішінің айтуынша Иран әлі күнге дейін лаңкестіктің әлемдегі ең ірі демеушісі болып қала 

беруде, ядролық қаруды иемденуге талпынып отырған ел.  

Иранға қатысты Америка саясатының қатаңдауы еуропалық мемлекеттер тарапынан да 

алаңдаушылық туғызған болатын. Себебі, еуропалықтар ирандық саяси билікті ядролық қаруды 

жасап шығарудан бас тартуға көндіруге тырысты. Президенттіктің екінші кезеңінің басынан бастап-

ақ Дж.Буш-кіші әкімшілігі Иран мәселесінде көп жылдар бойы қол жеткізе алмай жүрген мақсатына 

жетеді: БҰҰ Қауіпсіздік Кеңесінің тұрақты мүшелерінің, соның ішінде бұрында Иранға қарсы 

санкцияларды қолдамаған Ресей мен Қытайдың да Иранға қатысты саясатының қатаңдауына қол 

жеткізеді. Яғни, Дж.Буш-кіші оларды Иран мәселесін БҰҰ Қауіпсіздік Кеңесінің қарауына беру 

керектігінде сендіреді. Иран БҰҰ-ның Қауіпсіздік Кеңесі мен Халықаралық Атом Энергиясы 

жөніндегі Агенттіктің (МАГАТЭ) алдындағы өзіне келісім бойынша жүктелген міндеттерін 

орындамауында тағы да Дж.Буш-кіші әкімшілігі тарапынан айыпталып отырды. Әкімшілік мүшелері, 

соның ішінде, әсіресе, Мемлекеттік Хатшы Кондолиза Райс Иранның уранды байыту технология-

сының дамуының өз бетімен, сыртқы бақылаусыз жүргізілуіне жол бермеу керектігін айтқан 

болатын. 2005 жылы 9 қыркүйекте республикалық әкімшілік мүшелерінің айтуы бойынша Иранның 

өз ядролық бағдарламасын дамытуын тоқтатудан бас тартуына жол бермеу керек болды. Осыған 

байланысты, АҚШ Үкіметі Тегеранға қарсы санкция жариялау үшін Ресейге, Қытайға және 

Үндістанға БҰҰ-да біріккен арыз жасауды ұсынды. Осылайша, 2006 жылы 2 маусымда БҰҰ-ның 

Қауіпсіздік Кеңесінің тұрақты бес мүшесінен және Германиядан құралатын Халықаралық Комитет 

Иранды өз ядролық зерттеулерін тоқтатуға көндіру жоспарымен алға шықты. Алайда Иран 

халықаралық қауымдастық тарапынан жасалған осындай қадамға қарамастан, өзінің уранды байыту 

бағдарламасын қайта жандандырды. 

 Америкалық көзқарас бойынша, Иран урандық концентрат қорын ядролық қаруға плутонийді 

жасайтын өзінің ауыр су реакторы үшін құрғысы келеді. Ал ресейлік көзқарас бойынша, импорттық 

материалдардың әскери бағдарламада пайдалануы мүмкін емес.  

Бүгінде Иранның ядролық саладағы ғылыми-техникалық базасы аймақтағы елдер арасындағы ең 

мықтысы болып келеді (Израильді санамағанда). Елде үш ірі ядролық орталық бар:  

 Тегеран университеті жанындағы Тегеран ядролық ғылыми-зерттеу орталығы; 

 Исфахан ядролық зерттеу орталығы; 

 Карадждағы ауыл шаруашылығы мен медицина ядролық зерттеу орталығы. 

Халықаралық қауымдастықтың ең үлкен қауіптері Иранның уранды байыту саласындағы 

мүмкіндіктерімен байланысты. Кейбір батыстық сарапшылардың айтуы бойынша, уранды байыту 

бойынша тәжірибелер Тегерандағы Шарифтің технология Университетінде жүргізілген болатын.  

Қазіргі таңда уранды байытудың лазерлік технологиясын пайдалану мүмкіндігі туындап отырса 

да, әлі күнге дейін уранды байытудың өндірістік технологиясының атаулы тәсілмен Иранда жүзеге 

асырылуы дәлелденген жоқ болатын.  

Иран үшін уранның байытуын іске асырыуына тағы бір мүмкіндік ретінде кейбір мамандар 

Карадждағы ауыл шаруашылығы мен медицина ядролық зерттеу орталығында орналасқан 

миллиамперлік калютронның қолданылуын қарастырады. АҚШ тарапынан Иран миллиамперлік 

калютронды уранды байыту үшін пайдалынады деген күдіктер туындаған уақытта, ирандық өкілдер 

калютрон тек тұрақты элементтерді алу үшін қолданылады деп айтқан болатын. Тексеру жүргізу 

барысында МАГАТЭ мамандары осы деректі дәлелдеді.  

2003 жылдың аяғында Иранның уранды байытудағы әлеуетті мүмкіндіктеріне халықаралық 

қауымдастықтың түбегейлі көзі жетті. Бұл жағдай МАГАТЭ-мен жүргізілген тексеруден кейін белгілі 

болды, егер дәлірек айтатын болсақ, Натанзада уранды байыту өндірісінің құрылысы анықталған 

болатын. Сарапшылардың бағалауы бойынша бұл құрылымның қуаттылығы жыл сайын үш әскери оқ 

жасап шығару үшін қаруға арналған уранды өндіруге жеткілікті болып табылады. Ирандық ресми 

тұлғалардың айтуынша бұл зауыт болашақ АЭС-тарын ядролық жанармаймен қамтамасыз ету 

мақсатында салынған. Алайда халықаралық сарапшылар өз күдіктерінен бас тартпауда.  

Ал Ядролық Қаруды Таратпау жөніндегі Келісімнің бірқатар ядролық емес мүше-мемлекеттері 

(Жапония, Германия, Нидерланды, Аргентина, Бразилия) уранды байыту мен плутонийді бөліп 

шығару кешендеріне ие болса да, әлемдік қауымдастық тарапынан еш күмән келтірмейді және 

халықаралық қысымға да тап болмауда. Себебі, басты мәселе ядролық технологияларда емес, 

халықаралық сенімділік тудырмайтын саяси жүйеде. Тегерандағы саяси тәртіп өзгерсе немесе 

Вашингтондағы атқарушы билік өзгерсе немесе басқа бір себептермен Америка-Иран қарым-

қатынастары жақсарса, дәл сол технологиялар Батыс тарапынан соншалықты алаңдаушылыққа ие 

болмас еді.  

Билік басына Барак Обаманың келуінен кейін Дж.Буш-кішінің тек қана Таяу Шығыс аймағына 

қатысты сыртқы саясаты емес, сонымен қатар Иранға  деген сыртқы саясатынан  толығымен бас 

тартылмаса да, көп бөлігі қайта қарастырылып, өзгертілген болатын. Өзінің президенттік қызметіне 

кірісуіне бір аптадай уақыт қалғанда, америкалық жаңа Президент Иранның ядролық бағдарламасын 

дамыту мәселесін бейбіт түрде шешуді ұсынған болатын. Ең басты таңғалдырған нәрсе, Барак Обама 

өзінің Иранға қатысты америкалық саясатын өзгертіп, Иранмен тікелей сұхбатты бастауға дайын 

екендігін айтты. Ал АҚШ-тың жаңа Мемлекеттік Хатшысы Хиллари Клинтонның айтуы бойынша, 

үстіміздегі жылдың 31 тамызында Нидерландыда өткізілуі жоспарланған Ауғанстан мәселесі 

бойынша ұйымдастырылатын халықаралық конференцияға Иран міндетті түрде шақырылуы керек.  

Сонымен бірге Барак Обама әкімшілігі БҰҰ мен Еуропалық Одақтың Тегеранның ядролық 

бағдарламасы жөніндегі Иранмен тікелей келіссөздерге өздерінің қатысуға дайын екендіктерін де 

айтқан болатын. Наурыз айында АҚШ Президенті Иран халқына тележолдау жіберді. Бұл жол-

дауында Обама екіжақты қарым-қатынастарды қалпына келтіруге және осы қарым-қатынастардағы 

«жаңа бастамаларға» шақырды.  

Алайда жоғарыда аталған жағымды «уәделерге» қарамастан, 2009 жылы 1 мамырда АҚШ-тың 

Мемлекеттік Департаментінің жыл сайынғы баяндамасында Иранның лаңкестіктің ең белсенді 

демеушісі болып қала беретіндігі аталды [3].  

Соған орай, жаңа саяси жағдайларға қатысты АҚШ-тың Иранға қатысты саясатының енді әрі 

қарай қалай дамуы мүмкін деген ой көпшілікті мазаландыратындығы айқын.   

____________________________________ 
 

1. Угрозы режиму нераспространения ядерного оружия на БСВ. –М., 2005. – С. 16. 

2 . Хлопков А. Ядерная программа Ирана – незаконченная история. - М., 2007. – С. 39. 

3. http://palm.newsru.com/world/12nov2008/iran.html 

 

 

Қ.Ә. Жүніс 
 

ИРАННЫҢ БҮГІНГІ САЯСАТЫНДАҒЫ ӨЗЕКТІ МӘСЕЛЕЛЕР 

 

Қазіргі кездегі халықаралық күрделі өзгерістер Таяу Шығыс аймағын айналып өтпеді. Таяу 

Шығыс – геосаяси, геостратегиялық және экономикалық тұрғылардан аса маңызды аймақ, 

халықаралық қауіпсіздіктің мәселелері мен қауіптердің басты қайнар көзі болып табылады. Жаппай 

қырып жоятын қарудың таралу, халықаралық терроризм қауіптері, дербестігін алмаған ұлттардың 

қоныстануы, палестиналық-израильдік қақтығыстың реттелмегендігі Таяу Шығыс аймағын қазіргі 

таңдағы әлемнің ең тұрақсыз нүктесіне айналдырды. Аталмыш жағдайлар аймақтағы тұрақсыз-

дықтың одан әрі қиындауы, бүкіл әлемдегі ахуалды қиындатуы мүмкін. Таяу Шығыс аймағында 

орналасқан мемлекеттерде экономикалық, әлеуметтік және саяси өзгертулерді жүзеге асыру қажет-

тілігі қазіргі таңда аймақтың дағдарыстық жағдайдан шығудың басты шарты ретінде қарастырылуда. 

Таяу Шығыс мәселесін аймақтағы алдыңғы елдердің қатарындағы Иран Ислам Республика-

сының ішкі және сыртқы саясатындағы саяси ойындары елеулі әсерін тигізуде. Оның ішінде Иран 

саясатындағы күрд және ядро мәселелері аймақтағы өзекті мәселеге айналды. 

Ирандағы күрд мәселесіне тоқталсақ, екінші дүниежүзілік соғыстың бітуі мен КСРО-ның 

ыдырауына байланысты 1980-1990 жылдардағы әлемдегі тарихи өзгеріс, ұлттық күрдтік қозғалыс 

жанамалы түрде бейнеленді. Ол күрестегі стратегия мен тактиканың жаңа жүрістерін талап ететін 

шынайы геосаясатта дамуды жалғастырды. Әсіресе, Ирактық және Ирандық Күрдістанға қатысты 

болатын. 

Ирандық күрділердің тарихи дамуына көз жүгіртсек, өзіндік тарихы бар әрі танымал ұйым-

дарының бірі Иран Күрдістанының демократиялық Партиясы (ИКДП), партия 1945 жылдың шілде 

айының аяғында құрылған. Қазіргі таңға дейін аталған партия (ИКДП) күрдтік қозғалыстардың 

ядросы болып табылады. Белгілі Ресей күрдтанушысы О.И. Жигалиннің тұжырымдамасы бойынша 

ирандық биліктегілер осы ұйымды сеператистік түрінде қарастырады, өйткені оның қызметі 

мемлекеттің құлауына әкеп соқтыруы мүмкін дегенге тартады.  

Ирандық Күрдтердің Демократиялық Партиясы антиирандық акцияларға белсенді түрде 

қатысты, әсіресе, ядролық жоспарлармен байланысқан бүгінгі халықаралық дағдарыста барлық 

http://palm.newsru.com/world/12nov2008/iran.html

